
ምንቕቓሕ ብመንጽር ታሪኽ 

ኣብ ታሪኽ ቤተክርስያን ዝዝከሩ እዋናት ምንቕቓሕ እዮም። ኣምላኽ ካብቲ ብንቡር ኣካይዳ ክሰርሓሉ ዝጸንሐ ብፍሉይ መገዲ ንህዝቡ ክበጽሕ ክጅምር ከሎ ማለት እዩ። መብዛሕትኦም ተመራመርቲ መንፈሳዊ ምንቕቓሕ ዝማመምዑሉን ዝእመኑሉን ሰብ ምንቕቓሕ እንተደለዮውን ምዓስን ኣበይን ከም ዝኸውን ዘበግሶ ግና እግዚኣብሄር ባዕሉ እዩ። ይትረፍዶ ሃገራዊ ምንቕቓሕ ዝኾነ ምንቅስቓስ ኣምላኽ ክንምድቦን ክነዋሀህዶን ኣይንኽእል ኢና። ጆን ብላንካርድ ኣብ (Reformation & Revival” catalog, ገጽ. 10 ) ዝብል መጽሓፉ “ ሰብ ንንፋስ ናብ ዝደለዮ ክቕልሶ ከምዘይክእል ንምንቕቓሕ ድማ ከምኡ ክእምቶን ክውድቦን ተኽእሎ የብሉን ” ይብል። 

ኣምላኽ ብልዑላዊ ስልጣኑ ምንቕቓሕ የበግስ

ብዘበን ምትንሳእ ነብዪ ሳሙኤል “ በታ ጊዜ እቲኣ ኸኣ ቃል እግዚኣብሄር ውሒዱ ነበረ፡ ራእይውን ብዙሕ ኣይነበረን።“ (1ሳሙ.3፡1) ድሐርውን ድሕሪ እቲ መወዳእታ ነብዪ ብሉይ ኪዳን ሚልክያስ  400 ዓመታት ስቕታ ኣምላኽ ድምጹ ዘስምዐ ንካህን ዘካርያስ ብዛዕባ ምውላድ ዮሃንስ ነበረ። ድምጺ ኣምላኽ መጺኡ ማለት ኣምላኽ ተንቀሳቒሱ ማለት ምዃኑ ኣይንረስዕ። ኣብዘን 400 ዓመታት ስቕታ ኣምላኽ ተዛሪቡ ኢሎም ዝተጻሕፉ መጻሕፍቲ ማእለያ የብሉን። ኣምላኽ ስቕ ክብል ከሎ ድምጺ ኣምላኽ ዝመስሉ ድምጽታት ክቃላቐሉ ባህርያዊ እዩ ። ምሕረቱ ብዙሕ ድኣ ኮይኑ እንበር ንሕና ከም ቤተክርስትያን ንሃገርን ንህዝብን ዝምልከት ክንደይ ሳዕ “ ኣምላኽ ይብል ኣሎ ዘይበልና ”። ይኹን እምበር ኣባና ኣይተጀመረን። ዓቕሊ ጽበት ዝወልዶም ትምኒታት ትንቢት ይመስሉ እዮም። 70 ዓመታት ምርኮ እስራኤል ኣብ ባቢሎን ንእኒ ንኡስ ነብዪ ሃናንያ “ እግዚኣብሄር ነቲ ኣርዑት ንጉስ ባቢሎን ነቡካድነጻር ሰቢረዮ እየ ይብል ኣሎ” ( ኤር.28፡2) ኣቢልዎም እዩ። ወዮ ብድሕሪኡ 68 ዓመት ጸኒሖም እዮም ሓራ ዝወጹ። ኣምላኽ ክዘረብ እንገብሮ ንሕና ዘይኮናስ ልዑል ስለዝኾነ ንሱ ባዕሉ ኣንቂዱ እዩ ድምጹ ዘስምዕ። 

ምንቕቓሕ ንሕና ብዝሓሰብናዮ መገዲ ኣይግለጽን

ምንቕቓሕ ወንጌል ንኽቃላጠፍ ጽቡቕ ወይ ምሹእ ኣጋጣምታት ይፈጥር እምበር ባዕሉ ንባዕሉ ወንጌል ኣይኮነን። ኣብ ታሪኽ ቤተ ክርስትያን ምስፋሕ ወንጌልን ዕብየትን ምስፋሕ ማሕበራትን ንሕና ምንቕቓሕ እዩ ብእንብሎ መገዲ ከምዘይተፈጸመ ንዘክር። ኣብነት ኣብ ዓለምና ኣብ ምስፋሕ ወንጌል ዓቢ ተጽዕኖ ወይ ጽልዋ ኣምጺኦም እንብሎም ከም እኒ ማርቲንሉተር፣ ጆን ዋይክሊፍ፣ ጆን ሁስ፣ ዊልያም ኬር፣ ዴቪድ ሊቪንግስተን ናብ ኣፍሪቃ ይኹን ናብ ካልእ ክፍሊ ዓለማት ወንጌል ሒዞም ዝወፈሩ ዓበይቲ ሚስዮንውያን ሎሚ ንሕና “ ምንቕቓሕ (ትንቢት ምግላጽ ድንቅን ተኣምራትን ብቋንቋታት ምዝራብ …ወዘተ)  እንተዘይኮይኑ” ኢልና ብዝሓሰብናዮ መንገዲ ኣይተገልጹን። 

ሻሎም ኣለይኸም שָׁלוֹם עֲלֵיכֶם !


